
Phepho ya Vhuriha yo fhira.

Luṱavula lu khou ḓa muḓini une Nkanyezi a dzula 
khawo. Hu si kale vhadzulapo vha ḓo bva vha tshi 
kuvhangana vha pembelela khalaṅwaha ntswa. 
Nkanyezi o vha o lindela bepha ḽa Luṱavula u fhira 
maṅwe maḓuvha oṱhe a ṅwaha.



Ḽiṅwe ḓuvha nga matsheloni a dudelaho, Nkanyezi 
a pfa vhaṅwe vhahulwane vhavhili vha muḓi wonoyo 
vha tshi khou amba nga ha bepha.

“Vhathu vha Ndlovu vho xelelwa nga muya wa u 
pembela,” muṅwe wavho u amba a tshi tou femela 
nṱha.

“Ri nga vha hani na bepha ḽa Luṱavula muḓini wo 
hangwaho nḓila ya u pembela?” hu vhudzisa muṅwe.



Nkanyezi o vha a tshi khou vhilaela.

“Ḓuvha ḽi ḓo dovha ḽa penya hani nga nnḓa ha musi ri 
tshi nga imbelela u itela u ḽi vusa kha u eḓela haḽo ha 
vhuriha?” u a ḓivhudzisa. 

Nkanyezi a elekanya lwa tshifhinga tshilapfu.
A dzhia tsheo, “Ndi fanela u wana zwe ra zwi xedza.”

“Ndi fanela u ya u ṱoḓa zwithu zwine zwa ḓo vhuisa 
muya wa u pembela muḓini wa hashu.”



Vhahulwane vha ṋea Nkanyezi dziphaṱhutshedzo 
dzavho kha lwendo lwawe. Vho mu ṋea bege ya u 
fara zwithu zwine a ḓo zwi wana. 

Nkanyezi o vha o tshuwa, fhedzi o vha a na 
fhulufhelo ḽa uri u ḓo bvelela.



Nkanyezi o tshimbila ḓuvha ḽoṱhe. A gonya tshikwara, 
a tsela fhasi govhani. A wela mulambo muhulu nga 
tshikepe, a gonya vhukati ha matombo a dziṱhodzi. 
A tshimbila midavhini u swikela a tshi swika kha 
murunzi wa thavha tswuku.



Musi ḽi tshi vho kovhela, Nkanyezi a swika muḓini une 
wa vha na dziphetheni na mivhala zwine a sa athu 
vhuya a zwi vhona na luthihi. A vhudza vhahulwane 
vha muḓi wonoyo nga ha lwendo lwawe lwa u vhuisa 
muya wa u pembela kha vhathu vha hawe. 

Mme a tshitshavha hetshi vha ṋea Nkanyezi mpho.

Vha vhudza musidzana uyu uri, “Nga lufuno ri ni ṋea 
pennde heyi ya u vhuyedzedza muvhala muḓini wo 
swifhalelwaho.”

Nkanyezi a livhuwa vhahulwane a vhea pennde 
begeni yawe. 

Nga matshelonitsheloni a ḓuvha ḽi tevhelaho a dovha 
a vhuyelela lwendoni lwawe, o takalela na mpho heyi 
ya muvhala.



Nkanyezi a tshimbila ḓuvha ḽoṱhe vhukati ha maḓaka 
mahulu a miri milapfulapfu. Musi lutombo lu tshi vho 
swifhala a si tsha kona u vhona, a pfa muungo wa 
ngoma ine ya khou lila. A hwenya a ṱavhanya a ya 
henengei hune ngoma ya khou lila hone, a tshi khou 
pfa na muya wa u tshina u tshi khou ḓa milenzheni 
yawe yo netaho.



Nkanyezi a ḓiwana a muḓini wa Vhabhubezi. Vhathu 
vho vha vho dzula vho tanga mulilo, vha tshi khou 
lidza ngoma vha tshi khou imbelela. O vha a sa athu 
vhuya a pfa muzika wavhuḓi ngaurali.

A vhudza vhahulwane vha muḓi wonoyo nga ha 
lwendo lwawe lwa u vhuisa muya wa u pembela kha 
vhathu vha hawe. Vhabhubezi vha mu humbela uri a 
awele a dzule navho vhusiku uvho.



Nga matsheloni khosi ya vhidza Nkanyezi.

Ya amba nae ya ri, “Ṅwananga, ngoma yo khetheaho 
kheyi. I lidza luimbo luswa tshifhinga tshoṱhe ni tshi i 
rwa.”

Nkanyezi a livhuwa vhahulwane a vhea ngoma begeni 
yawe. A dovha a dzhena lwendoni lwawe, o takalela 
mpho heyi ya muzika na u tshina.



Nga ḓuvha ḽa vhuraru ḽa lwendo lwawe, musi a 
tshi khou fhira mudavhini hune ha vha na kholomo 
dzo nonaho, ningo yawe ya thoma u ṱhoṱhonelela. 
Munukhelelo wa sengenedza zwipfi zwawe zwa u 
thetshela, mulomo wawe wa thoma u ḓalelwa nga 
mare. A tevhela munukhelelo, a swika muḓini he a 
wana vhathu vho ima tsini na bodo dzine dza khou 
vhila dza tshitshuu.

Tshitshavha hetshi tsho vha tshi tshi ḓivhea nga 
minyanya yatsho nahone Nkanyezi o vha a sa athu 
vhuya a thetshela miḓifho yo raloho. Musi o no ḽa o 
no fura, a vhudza vhahulwane vha muḓi wonoyo nga 
ha lwendo lwawe lwa u vhuisa muya wa u pembela 
kha vhathu vha hawe.



Nga tsha matshelo, vha khoro ya vhabiki vha mu ṋea 
muvango wa tshiphiri wa zwidohodohwane.

Vha amba nae vha ri, “Ṅwana washu, nga 
zwidohodohwane hezwi, ri khou khwaṱhisedza 
thumbu dzo takalaho! Ri khou ni ṋea mpho ya zwiḽiwa 
zwavhuḓi.”

Nkanyezi a livhuwa vhahulwane a vhea 
zwidohodohwane begeni yawe.

O vha a tshi zwi ḓivha zwauri u na zwoṱhe zwine a 
zwi ṱoḓa.  Nga mafulufulu maswa e a vha e nao, a 
thoma lwendo lwawe lulapfu lwa u humela muḓini wa 
Ndlovu.



Musi a tshi swika hayani, vhadzulapo 
vha kuvhangana, vha mu tanga vha tshi 
ṱoḓou pfa nga ha lwendo lwawe. O vha 
anetshela zwiṱori zwa zwithu zwoṱhe zwe 
a zwi vhona, zwe a zwi pfa, na zwe a zwi 
ḽa. A kona u vula bege yawe uri a kone 
u kovha mpho dze a ṋewa. Vhathu vha 
takalela u ṱanganedza thundu hedzi. 

Nga kha vhuthu ha vhaṅwe vhathu 
na u vha na tshivhindi ha Nkanyezi, 
vhadzulapo vho dovha u wana muvhala, 
luimbo na mutshino vhutshiloni havho. 
Zwo ralo, na muya wa u pembela wo 
vhuyedzedzwa muḓini wa Ndlovu.






	searching-for-the-spirit-of-spring_ve_20210520_cover
	searching-for-the-spirit-of-spring_interior

